
M 
og 

vátryggingafélagið X v/ slysatryggingar í frítíma. 
 
 

Ágreiningur um gildissvið slysatryggingar. 
 
Gögn. 
186. Málskot, móttekið 26.10.2012, ásamt fylgigögnum. 
187. Bréf X, dags 14.11.2012, ásamt fylgigögnum. 
 
Málsatvik. 
M hefur í gildi fjölskyldutryggingu hjá X sem felur m.a. í sér sérstaka slysatryggingu sem 
bætir líkamstjón af völdum slysa sem verða í frítíma.  Hinn 18.2.2012 var M að æfa blak 
er hún varð fyrir meiðslum á hægri öxl.  Í tjónstilkynningu til X, dags. 3.5.2012, lýsti hún 
atvikinu svo:  „Var að spila blak, ætlaði að smassa yfir netið með hægri hendi, en fékk 
langa sendingu bolta utan vallar, stökk upp og teygði mig aftur til að ná boltanum, en þá 
small eitthvað í hægri öxlinni.“  Í lok apríl leitaði M til læknis.  Við læknisrannsókn mun 
hafa komið í ljós áverki á sin og vöðva.  Þurfti M að gangast undir aðgerð á öxlinni. 
 
M hefur krafist bóta úr slysatryggingunni hjá X.  X hefur hafnað bótaskyldu.  Telur 
félagið að áverkinn sem M hlaut á  öxlinni teljist ekki hafa orðið af völdum skyndilegs 
utanaðkomandi atburðar eins og áskilið er svo um slys geti verið að ræða í skilningi 
vátryggingarskilmála.  M hefur ekki fallist á afstöðu X. 
 
Álit. 
Samkvæmt 2. gr. í skilmálum þeim sem um slysatrygginguna gilda greiðir félagið nánar 
tilgreindar bætur vegna slyss sem vátryggður verður fyrir m.a. í frístundum.  Þá segir að 
með orðinu slys sé átt við skyndilegan utanaðkomandi atburð sem veldur meiðslum á 
líkama vátryggðs og gerist án vilja hans.  Við meiðsl á útlimum er þess þó eingöngu 
krafist að um skyndilegan atburð sé að ræða sem veldur meiðslum á líkama vátryggðs og 
gerist án vilja hans.  Af gögnum málsins verður ekki annað ráðið en áverkinn sem M 
hlaut sé bundinn við hægri öxl hennar.  Er því ekki um að ræða meiðsl á útlim, þ.e. í 
þessu tilviki handlegg hægri handar eða nánar framhandlegg að olnboga eða 
upphandlegg frá olnboga að öxl.  Meiðslin verða því að hafa orðið við skyndilegan 
utanaðkomandi atburð.  Eins og M lýsti atvikinu teygði hún sig aftur til að ná 
blakboltanum en þá small eitthvað í öxlinni.  Meiðslin urðu því ekki af völdum 
utanaðkomandi atburðar.  Af því leiðir að ekki hefur verið um slys að ræða í skilningi 
vátryggingarskilmálanna og bætist ekki úr vátryggingunni. 
 
Niðurstaða. 
Meiðsl M á hægri öxl bætast ekki úr frítímaslysatryggingu hjá X. 
 

Reykjavík,  11. desember 2012. 
 

Rúnar Guðmundsson hdl. 
 Valgeir Pálsson hrl. Jón Magnússon hrl. 


